
Rut
Rutva Ungundongorini Ana, Heva Os Himba

SesoanaMoambaWohwonengvna Yutanindmba.
Naomiva Peli Avna Ungundna PetharaHevho.

1-2Nonamba Israelnindva king kuwulhui men-
dah avna, valgonindna kuwulva kekalvho vewol
vivnamba hemba, innemba beswonamba phun-
vnamoa, owousva mendekli nongalphona. Wo
noindamongova tendorinivahevnakembelliniva
venamba, mongona petharam Moap petharam
ga, di dawonam alohvna. No tendorinina nihilva
Elimelek.
Elimelekva nom wongana, vena, ongalm eva

ombol samblamhevnam. OngalnanihilvaNaomi,
ombol samblanamba vei, mongova Malon, mon-
gova Kilion. Himba Evratatindirini Betlehem
kembellini. Moap petharam wonganamba, di
wonpho, wo di aevulvohvna dawonam.

3Wo venamba, Elimelekm di dahana, ongaloa
wonana ombol samblamoa hevho.

4 Doa venamba, ombol samblava ango en-
dombtowolna, Moapunguvlirini samblam, mon-
gova Orpa, mongova Rut. Doa peliva Naomiva
diva os wonana, osomba 10pelaraka luhunna,

5wo ombol samblamba os endahawolna, Mal-
onimba Kilionimba. Wo doa Naomiva kol sam-
blam pelim wonavna, doara aralm ombol sam-
blam dalna.

Naomiva Kolmba Rutmba Henga Waingana
Tlalna Kembellam.

6 Doa Naomiva hellepra vena, Sesoa Yaweva
doa kolvrowol vena, wo noinda Yutanindnamba
innemba beswonamba phunv.

7 Hellenamba, henga galm vevna hevna Yuta
petharam Moap petharini, kol samblamba won-
galm vevna.

8 Doa hev wonganamba monara, hev unna kol
samblam, owai henga engowolo pevnapetharam,
yem di woneuvmona vera pevna arapev. Yimba
doa kamba nesmos vewol evena, kam eva eind-
pevm, talapevsamblam.

9Wo yemoa eva Sesoa nesmos vrowollata, osm
hengava yemba beswonam si deumbtivav. Doa
Naomimehtat vewol venamba, os nongtana.
Wo kol samblava ewavewolvna,
10 ohomnana wenamona, owai, ata pivva mon-

gawulm angavav yetindiram.
11Doa ongal Naomi unna, owai, yemba kava os

unv, pevna kembellam henga engowolo.
Es hevpa, yimba kamba os enengmanavma, si

himba henga towand vevav, wo yemba noi en-
dombtowolvav?

12-13 Owainonoa, doa kamba ongaklatov vena,
hengava kava si talarava vongavavmoa. Osva
kava otava, kava ata deti talarava vongavav
sinim, wo otolm lengwollava tuendisrini sam-
blam, wo es hevpa, yimba enengvma, nomba
kalelmba aheinilmba, yemba dombtolmba?
Owai, kosambla, yemba kavamindnamund ve-

wolv, SesoaYaweyembadoakinwondavapelhola
vinna, yimba peli ahamana evev. Wo kamba eva
osta plothomnana, noinda kava peli otolhuiva av.

14 Doa kol samblava henga ewavewolvna, wo
Orpangas Naomimba onunghovna, doa Rutva
owai, ganamoa, himba Naomii oholohna di.

Rutva Naomii EngalmVevna.
15 Wo Naomi omnana Rutm, nonglatok, ten

moasalapevpa Orpava gav pevtindiram pevna
tihram, os mongawulmwaingao.

16WoRut omnana, owai, yemba kava es eva ata
nombolvhoavav! Pivva ata verava, mongawulm
engara, wo manam yimba kamba okilamnavav,
engalva yeiva. Yimba mongona kembellamba
gavrava, eva kava no kembellamba provavta, wo
kava yetindilm nilhavav, wo Sesoamba kava os
eva sembayang venavrata, ten pev vivm.

17 Yemba diva dahatava, eva kamba si di
dahavavta, wo kamba di singvivav. Pimba
mongawulm wohahamana evevra, wo mani eva
si pimba aputkat verombolvav, owai, Sesoa si
kamba esesmba venavav no putkitrava. Endaha-
wolangas si pimba aputkat verombolvav.

18DoaNaominengna, Rutvanihnapehnaov,wo
hengava ovomnanamoa.

19 Doa Naomiva Rutmba kolmba os waingana,
doa hev engolanamba, di talalna Betlehem kem-
bella epho. Wo nomba deuvnindva evekingil
vithina, hemba nungeilvnamba, una pai, Naomi
hengamen yimba provma?

20 Wo Naomi hev unna, manam yimba kana
nihilva osva sevrivav, Naomi, owai os uvm,Mara,
kava ungevlirinikokla av. Manara, Sesoa, noi kek-
namangas wohavm, kamba doa indkokla vrena,
wo noinda kava peliva otolhuiva av.

21Kava seilva hona kembellava avnamba, kava
ata manam eva sahta owai, wo heva os Sesoava
henga doa kamba waiproi posal. Pina Yutana
moanamba Naomimba osm uv, indk vethav, wo
manam yimba kamba hengava osva sevrivav
Naomi owai, noinda Sesoa mendekli doa kamba
kinwonda snavema plothomnana.

22 Naomiva henga Rutm kolm waiprona Moap
petharini, wo no Rutva himba Moapongorini
avna. Wo himba os ephona Betlehemrava, kem-
belnindva doa sihavna, bali aembulva osoriniva
thelmmengnamba.

2
Rutva OsoramBali Aembul TongolmGavna.

1 Wo diva Betlehemrava mongo tendorini
lohvna, nihilvahenambaBoas, himbaElimelekna
mongawatindirini. Wo no Boasva himba
wohtowond lohvna, mendekli kuwulva
wulluhunvna.

2 Wo Rutva Naomim omnana, kava doa galm
vev, dom ten andranind bali aembul thivm,
balipeta andranindna englamohrini dalinvm, wo
nom petharinim tongolm pivm mengnam, wo no
andranindva kamba osva umnitava, sis proota.
Wo Naomi omnana, gaota, memba kana Yu-
tanindna wevsa.

3 Doa Rutva ganamba, di nongalpho no an-
dranindm, hev umnina, manapenam proota. Doa
hev ga, andranindm engalgavna, bali aembul
tongolm, nom ten englamohrini dalinvm. Doa
Rutva os venamba, Boasna ambsalla pho titnam,
eindilnamongawatindiriniinda.

4 Doa nonamba Boasva deuvrini venamba, os-
oram dom nonglalm gavna, hevna andranindm
nongalalm. Wo andranindm sehmona mapotho
vewol ovovna, Sesoa Yawe yemba wonandra vev,
wo eva no andranind opulvona, Sesoa eva yemba
nesmos vrevta.

5Wo Boasva Rutm di osora nonglanamba, nom
andranindna kuwulm osahmana, andini temba
ungevliriniva?

6Wo he omnana, temba Naomina kol Moapon-
gorini, ten Naomi waipronam.

7Wo simekumbra himba kam sahmanavna, oi,
kava yem andranindm sis engalpralm vev, bali
aembulm tongolmkavmmengnam. Himbadoara
heva lohvhoai simekumbra, veiva, doa daipota
men, wo daipota ambomen avhoav osoruvrava.

Boasva RutmbaNesmos Vrena.
8 Doa Boasva domba ganamba, Rutm omnana,

kam hello. Manam yimba osva vevav, mongona
osonindm engalga, bali aembul tongolm, aembu.
Yeoa huiangas tongka vawovm, men kana an-
dranind unguvli andra vewuvm.

9Yeoahemnaenghovewol vevm, himbadomba
angavrava, eva yeoa dom tongolm sis petheinvm
pevm mengnam. Doa kava ishuni kavna an-
dranind tendomba, yemba himba si indkokla vri-
vavmoa. Wo yenamba innemolva kongla verava,
noi andranindna po ninu, ten doara longwol vi,
dembri.

10 Doa Rutva kuva os kusithamnana
petharamba, omnana, kava ambo ungundun-
guvlirini, manara yimba kamba osva nesmos
vrei?

11 Wo Boas omnana henga, doara kava
hellena, osva yimba nesmos vrowol vevna
Naomiputowam ongapevm, nonamba
talapevmba dahavnamba, veiva, daipota
men. Wo kava nonora lohv, yimba os vena,
pevna ararapevmba sandhalaha provna,
kembelva wuleihalaha provna, wo yimba hom
provna, tendona ungevlinamba seilva yimba
nongalnamoa.

12 Yimba temba nomba vaomana venamba,
Sesoa Yawe yemoa nesmos vrera noindaoa.
Yimba os nengvna, kava peli av, wo Sesoa hev
kamba kekalvho vremnavra Yuta petharava,
wo noinda yimba homba pronamba. Wo Sesoa
yemba si esesm henga beswonam venavav, wo
yembamanavemava si pilivhoavav Sesoanamini.

13 Wo Rut henga ona, mendekli, kava ambo
membaungundunguvlirini, yenakavaandravev-
moa, heva os owai, yimba kamba moa besal
ishomnav, wo kava indk vethav.

14 Doa dawonam innemba hlavnamba, Boas
Rutm omnana, prorava, inne yem men ka
poavlahamniva, neluspora veltharava, os
neo. Wo noinda Rutva osva vena, andranind
tendona ongana waihlavna. Doa monglava
balimovolva suwerava singinamba, Boasva Rutm
dembrahona. Doa Rutva no innemba nenamba,
e pilivhoamnanamba, monglava dembhana
dawonam.

15-16 Doa innemba nepianamba, Rutva
ganamba, bali henga osora tongvna. Wo Rutnisra
Boasva hevna andranindmba ishunna, osva
manam yimba Rutmba otindivav, noi himba

ata tongvra murapetarini, ten niskovakova
lohvm. Wonombayimba tembanisvundvipieiva,
nominioa henga monglaoa vilvrombol vivrava,
pethara dembhivm, wo Rutva ata prorava, noi
tongvav, womanam yimba otindivav.

Rutva Bali Kethanguamnavna Ongalputowam.
17 Doa nonamba Rutva os andra vawona, ve-

namba, okombava singvalva vevnamba, bali ton-
gawovna di osora. Doa tongavnamba, tith ve-
wol ve. Doa tith vewol vepianamba, lengelva
kelva nomba pingavna, nihilangas dembravna.
Wo nomba baliwondava kinmba os vevna i, oi
newulvusona.

18 Wo Rutva ongalputowam Naomim
pulnonglapho, wo Rutva ongalputowam onung-
nathamnana no baliwondava, innemungilva
nomba dembrahona, ten Boas hevm okombanam
wainenam.

19Woongalputowa osahmana, pai, hi yimbade-
tiva baliandrava vei? Anna osorini yimba baliva
tongoi? Sesoa henomba nesmos vrei, temba
henomba yemba nesmos vreiva. Wo Rut om-
nana, mongo tendorinina osorini kava tongoi,
tendoriniva nomba os alv Boas.

20 Naomi omnana, Sesoa Yawe Boasm nes-
mos vrera, noinda yemba himba nesmos vrei.
Boasva nomba Elimelekna kana talana mon-
gawatindirini, wo pimba si nesmos vewol vevra.
Sesoavamendahpimbaninginv,womendahnen-
gaomana vinv pina talamba, temba doarava en-
dahawolnamba. Sesoava pina talamba maivev-
moa, wo osva Sesoanapopol Boasva pimba nes-
mos vewol vev.

21Wo Rut omnana, mongmomba mendah lohv,
yemba kava ishomnimoa, os kamba omni, yimba
hui si wohtongka vawovra, verava, balina witna
kana andranind thipieira.

22 Wo Naomiputowa ona, lehra, osm yimba
mongona tendorinina osoriniva tongtava, yemba
si indkokla vrivav. Lehra yimba Boasna an-
dranind unguvlimba engallohmana vev, balimba
tongolmba.

23 Wo noinda Rutva osva vena, baliva witva
Boasna osorini tongawovna, venamba, thipieina,
doa venamba, ambo ongalputowa Naomi waialo-
hvna.

3
Naomiva Rutm TalaramNungulmVevna.

1 Doa dawonam Naomi Rutm kolm omnana,
kava tendorinim silelalm venav yem, osm yimba
pevna deuvra di wohavra beswonam.

2 No tendorinina nihilva Boas, pev ten hena
andranind unguvlim engallohmana vevnam,
yimba nonora, himba pina owal, Elimelekna
mongawatindirini. Beswonam hello, daipotava
hona sinimba ata Boasva balim lesvhoawol
vawovav andra vuheramongavhora.

3 Yeoa boasna veo, pora daloho, wel sandana
pevmnihra selvo, kayen besal vewol veo, wo dom
nongao, ten Boas andra vevm,woheva osmanam
yimbapevmba lelnamba ambara vethavav, ambo
dawonam kethalohvm.

4Boasva innembanepiarava, ninmba lithalmba
vevrava, yeoa os novna vrevm, osm ora, ten

nolhara ata lithavav. Wo verava, himba nin-
polva kovopevrava, domoaos gao, garava, silimut
mulm liomnarava, di lithamna monglatomra.
Osm ambo vevra, yeoa kam pethamno. Wo
Boasva nonora lohv Yutanindna wevsamba, ata
heva hev yemba omnavav, ora notongo veo, ora
yemba kava si osva pethamnavav.

5 Doa Rut Naomim henga omnana, ata kava os
wohvevavta, men pev kam ishomnavm.

Rutva BoasmOsahmanana, KamVrao.
6 Doa sinim Rutva nonganamba, di pho, Boas

ten bali huhul vewol vawovnam, wo os wohvena,
ten doara Naomi hevm ishomnanam.

7 Doa Boasva heva vena, inne nepianamba,
hevmbeswonamangas avna, venamba, nitata vil-
promnavna, venamba, doa dom ga, bali di huhul
vewol velvohvm, di ambowohlithana. Doa Rutva
amboewonapetampronamba, silimutmulmlion-
amba, Boasnamonglatomra litha.

8 Doa sihovranam Boasva nov pevhoawol-
namba, ona imharavho vrena, nonglana, pai,
memba ungevlirini liv kanamonglatomrava,

9wo hev omnana, an yimba? Doa Rut omnana,
memba ka Rut. Yimbamendekli lohv, Elimelekna
mongawatindirini lohv, no Elimelekva himba
kanamba eindil lohvna. Talamba kanamba doa
dahana, wo kava yemba os osahmanav, pevna
wevolm veo, pev ten vivm, kamoa ye pethao, osm
kava beswonam avra yeinda.

10 Doa Boasva Rutm omnana, Sesoa Yawe
yemoa nesmos vrera, manara, tendo towondva
mindnam huiva lovahv, monglava wohtowond,
monglava wohhuinind. Heva os owai, yimba

monglamba tendo towondmba ishungu
vinvnamoa, osva kamba lehra mongova vravav,
owai, yimba kamangas ishomni. Ongapevpa
Naomiva pevnamba yimba nesmos vrevna, wo
eva yimba kamba osta mindnam veni, wo doa
yimba kamba omni, kam pethao.

11 Huiva tendomba mendekliva indkumbi
yemba nonora lovahmanav, oi, ungevlirini besal
av. Manam yimba duus vevav, kava si os yemba
venavav, pevmen oim.

12 Tanam yimba oi, osva kava Elimelekna
mongawatindirini, heva os tendoriniva mongova
huiva lohv, Elimelekna mongawatindirininonoa,
kava ahalpeta lohv.

13Yimbadaipotava sinimbahui av, simera heva
kava no tendorinimba silelvav, ora es nengv.
Himba osva otava, kav vrav, manapenam. Wo
himba osva otava, owai, osva ka yemba vravav,
waiamana vevav. Sesoa Yawena novra yemba
kava tanamolnam ishomnav. Doa henga hui ao,
verava, lingil lihara.

Boasva Rutmba Bali IhmananaMindnam.
14 Doa Rutva os wohvena, simba mendah

kukvilihavna, himba pholahangavna, noinda
Boas venana, ata homeis kana andranind yem
nunglivm.

15 Wo Boas Rutm omnana, ye pevna kayen
wovthao, doa Rutva wovthanamba, Boasva nosra
baliva ihmanavna mindnam, venamba, sambla
velaworamsna pilivhoawolmanana no kayenna-
honam, venamba, Rutna lura epolotho. Doa os
meis evewolna, vena Rut gana, Boas gana.

16 Doa Rutva henga os pulpeihna
deuvram, Naomiputowam pulnonglapho, wo
Naomiputowaosahmana, eshevpaBoasvayemba
omni? Wo Rutva Naomimba ishomnavna nom,
hevm ten Boas ishomnanam.

17 Henga ona, wo henga Boas kam omni, ata
yimba ombawondanamba es nonglaphovav on-
gapevputowamba, bali honi kethanguao.

18 Wo Naomi ona, Boasna wevsava kava
nonora amnav, deti ata gavav, moamba isholva
honamba pinamba. Manam pimba duus evevav
honamba, dawonam ambo ahavai, mani si
phovav Sesoanaminiva.

4
Boas RutmVrana.

1 Doa Boasva nungi ganamba, di monamilla
avna, ten doara kuksa velvohvm. Nonglanga
vena, pai, ten kana sehelva kohangav, ten
doara Boas Rutm ishomnanam, Elimelekna
mongawatindirininonoa. Doa Boas hem
wunuhomna, e, seh hom dawonam kam
engpratok, hui avhoarava, kava moapeta yemba
isholmwulamnav.

2 Doa henga Boas vena, 10pelara mendekli
kuwulm nemba no kembelnindm, unna, aevtho,
kanamoam boasna hillu, os avhoaprana.

3 Doa hev no sehelm omnana, yemba kava
isholm venav Elimelekna moam, pivna mon-
gawatindirininam. Naomiva peli Moap petharini
himba henga doa prona hom, wo kava men yem
ishomnav, himba tlalnapuwulm petham kovora-
holm vinv tlalna mongawatindim, wo hevpa di

dombvra. Himba nomangas ninginv Elimelekna
mongawatindimangas.

4 Kava yemba osm isholm venav, yimba hona
pethamba kovovralmba vetava, wohorava, wo
yemba indkumbi kuwulva ata hillivav, men ku-
soim hui, eva mongla kembelnind. Wo no
pethava yimba kovovralmba owai vetava, kam
osoa ishomno, manara kava ahalpeta lohmanav,
mongova eva owai. Wo no Boasna sehel ona, ka si
no pethava wulluhvav.

5 Wo Boas henga omnana, wouta, wo
Naomiva yemba hona Elimelekna pethava
wuleihamnatava, yeoa Rutmoa Elimelekna
kolmoa eva vraota, memba pina wevsava. Wo
Rutva yeindava ombolva lengrava, kava si os
umnivra, Malonna vuheram, ten Rutna tlalm
seilm dahanam. Wo no Elimelekna pethava no
ombolva si wohvaohothovav.

6 Wo Boasna sehel henga ona, owai,
kava Rutmba vravavmoa, manara, kana
ombolnonoava si vaohothovavmoa no pethava,
no pethava no Rutna ombol si vaohothovav,
mongova owai. Kava owai, ye Rutmoa petharava,
petham osoa wulluho.

7Wo seilva Yutanindva os vivna, mongova ind-
hanariniva pethava kovovrahovnamba, manave-
manava sesmba among veka vevna owalmongo,
himba hevna spatova selvoravna, henom selvra-
hovna, nom ten petham kovovravnam, wo no
indkumbi osva nunglutithueivna, doa moamba
ihisho epiei.

8WoBoasna sehelva hevna spatovamonglarini
selvranamba, Boasm selvrahona, ona, ye pethaoa

daha wulluho.
9 Wo Boas nom mendekli kuwulm 10pelaram,

eva indhana monglam unna, doa yimba nung-
lutithuei. Doa men kava Naomimba diva dem-
braohv, wo Kilionina Malonina puwulva kava
vaohothovav, ten seilm hena aral Elimelek wul-
luhunam,

10 wo osoa eva Rutva kava kavm vrav Mal-
onna peliva. Wo osm no Elimelektindiva si vi-
tivhoavavmoa, wo hevna pethava si Rutna ombol
vaohuthivav huiva. Doa yimba men pev nunglu-
tithuei.

11Wonomendekli kuwul 10pelara eva indhana
indkumbi umnina, lehra, doa kava nunglutithuei.
Sesoa Yawe si Rutmba nesmos vrevra yena deu-
vrava,wootolmbamindnamtowandvevra, os ten
Reseli Leai towand evevnam, no Reselva Leava
pina tomonalna Yakopna ongal sambla ahana. Si
yimbamendekliangas lohvra kana Evratatindilm
hui Betlehem kembella.

12Wo Sesoa Yawe si verava, yena Rutina otolva
si mendekli kuwulva wulvahvav indhanana
novrava, os ten Perestatana seilm mendekli
lovahvnam, no Peresva yena simbel luhunna,
Yutaina Tamaina ombol.

Rutva Ombolm Lengna Boasinda, Opetm
Awona.

13Doa Boasva Rutmba wohvraulna, wailimana
vevna, wo Sesoa Rutm nesmos vrevnamba, Rutva
ena avna, wo doa os lengna tuendisrinimba.

14 Wo nonamba ungevli indkumbi
Naomiputowam umnina, kava Sesoam okuliv,
he yem beswonam vrei, detiva yena umbeindilva

doa powolai, wo no yena umbeindil mendekli
luhunda pina Yutanindinda.

15 Kopevpa yenamba Rutva seilva yemba und
vevna,wo yemba kekalvho vrevna os i. Monglava
indhanamba osva vewol vivmoa, memba Rutva
vevnamba. Wo himba doa lengi yena ombend-
pevpa, wo no ombendpev yemba si lunitilm
lotholohmanavav yunalmba, wo yemba si da-
homana vevav, verava, yemba ongaklatov vera.

16DoaNaomi otolmnomwaiamana vevna, ona,
kana ombol,

17 wo ungevli indkumbi moa ishuwul vevna,
ona, lehra Naomina umbeindilva doa polana, wo
ombolva nomba Opetm awuna, Opetva memba
osm uv, lunit Yutanindnamoana.
Doa Opetva os lohna, wo sism hembamendekli

venamba, Yesina aral lohna. Wo no Yesiva
mendekli venamba, Devitna aral lohna, no De-
vitva Yutanindna kuwul wulluhunvna.

Peresna Sespal Devitva Lohvna.
18 No Devit kuwulva os lohna Peresna sespal.

Peresna ombolva Hesron,
19 no Hesronna ombolva Ram, no Ramna om-

bolva Aminatap,
20no Aminatapna ombolva Nason, no Nasonna

ombolva Salmon,
21 no Salmonna ombolva Boas, no Boasna om-

bolva Opet,
22 no Opetna ombolva Yesi, no Yesina ombolva

Devit.
Doata Rutnamoamba.

